
კვარტალი I, კორპუსი 15, ბინა N32,  

ასლი: სსიპ გარემოსდაცვით ინფორმაციისა და განათლების ცენტრს

სსიპ გარემოს ეროვნულმა სააგენტომ განიხილა თქვენი 2025 წლის 23 ივლისის N7234 სკოპინგის 
განცხადება, რომელიც ეხება მესტიის მუნიციპალიტეტში, 55.6 მეგავატი ჯამური სიმძლავრის ხაიშურას 
ჰესების კასკადის (ხაიშურა 1, ხაიშურა 2) მშენებლობასა და ექსპლუატაციას და გაცნობებთ შემდეგს:

 სკოპინგის ანგარიშში წარმოდგენილია ფუჭი ქანების სანაყაროებისა და სამშენებლო ბანაკის 
განთავსების პოტენციური ტერიტორიების GPS კოორდინატები (ცხრილი 2.3.4.1.1.), თუმცა არ არის 
მითითებული რომელია სანაყაროების და რომელი სამშენებლო ბანაკის ადგილმდებარეობა. გარდა 
ამისა, მონაცემთა ელექტრონული გადამოწმებით დგინდება, რომ აღნიშნული GPS 
კოორდინატებიდან ოთხი (1. X-271333, Y-4754295; 2. X-271341, Y-4754181; 3. X-272002, Y-4754589; 4. 
X-270885 Y-4755181) ხვდება სახელმწიფო ტყის ტერიტორიაზე. შესაბამისად, დაზუსტებას 
საჭიროებს სამშენებლო ბანაკ(ებ)ისა და სანაყარო(ები)ს განთავსების ადგილმდებარეობა. ამასთან, 
გაცნობებთ, რომ სანაყაროებისთვის ტერიტორიის შერჩევისას გათვალისწინებული უნდა იქნეს 
მოქმედი კანონმდებლობა, რომელიც სახელმწიფო ტყის ტერიტორიაზე სანაყაროს მოწყობას არ 
ითვალისწინებს;

 სკოპინგის ანგარიშში აღნიშნულია, რომ „ხაიშურას მდინარეში შენარჩუნდება საერთაშორისო 
სტანდარტით განსაზღვრული ნარჩენი ხარჯის რეჟიმი, კერძოდ — მდინარის ბუნებრივი ხარჯის 
10%.“ თუმცა, დოკუმენტაციაში არ არის მოცემული ინფორმაცია მდინარის საშუალო 
მრავალწლიური ხარჯისა და ეკოლოგიური ხარჯის შესახებ, რაც საჭიროებს დაზუსტებას;

 სკოპინგის ანგარიშში არ არის მოცემული საპროექტო ტურბინების სიმძლავრე, რაც საჭიროებს 
დაზუსტებას;

 სკოპინგის ანგარიშში აღნიშნულია, რომ დაგეგმილია 35 კვ საჰაერო ელექტრო გადამცემი ხაზი 
(შემდგომ - ეგხ) მოწყობა, თუმცა Shp ფაილებსა და სქემატურ ნახაზზე დატანილია 500 კვ ძაბვის 
ეგხ-ის მცირე მონაკვეთი. ამასთან, წარმოდგენილ ნახაზებზე მოცემული ეგხ-ების განთავსების 
შესახებ განსხვავებული ან/და არასრული ინფორმაცია, კერძოდ Shp ფაილებისა და გარკვეული 
სქემატური ნახაზების თანახმად, ეგხ-ის გაყვანა ასევე დაგეგმილია „ხაიშურა 1 ჰესის“ სათავე 
ნაგებობასა და „ხაიშურა 2 ჰესის“ ძალურ კვანძს შორის (ხაიშურა 2 ჰესის საპროექტო სადაწნეო 

გვირაბის გაყოლებაზე), თუმცა ზოგიერთ სქემატურ ნახაზზე (მაგალითად, რუკა 2.2.1; სურათი 
4.3.2.1. და სხვ.) ზემოაღნიშნულ მონაკვეთზე ეგხ-ის გაყვანის შესახებ ინფორმაცია არ არის 
დატანილი. შესაბამისად, დაზუსტებას საჭიროებს საპროექტო ელექტროგადამცემი ხაზ(ებ)ის 
სიმძლავრე და მოწყობის საკითხი (მათ შორის, ქვესადგურამდე ჰესების მიერ გამომუშავებული 
ენერგიის დაერთების საკითხი). ამასთან, ზემოაღნიშნული 500 კვ ძაბვის ეგხ-ის მონაკვეთი 
ემთხვევა სს გაერთიანებული ენერგეტიკული სისტემის „საქრუსენერგოს“ მიწისზედა 
ელექტროგადამცემ ხაზს - „კავკასიონს“, რომლის რეკონსტრუქციაზე (გაყვანა) სააგენტოს 2025 
წლის 21 მარტის N140/ს ბრძანებით გაცემულია გარემოსდაცვითი გადაწყვეტილება;

 გარდა ამისა, სკოპინგის ანგარიში არ არის წარმოდგენილი ინფორმაცია  ეგხ-ის საყრდენი ანძების 
რაოდენობის, პარამეტრებისა და განთავსების ადგილების შესახებ (GPS კოორდინატები, Shp 
ფაილები), რაც საჭიროებს დაზუსტებას;

 სკოპინგის ანგარიშში აღნიშნულია, რომ „მშენებარე იდლიანის 500/110/35 კვ ქვესადგურ ხაიშთან 
მიერთებისთვის მოეწყობა 35 კვ საჰაერო ელექტრო გადამცემი ხაზი (ეგხ)“. გაცნობებთ, რომ სსიპ 
გარემოს ეროვნული სააგენტოს მიერ, მესტიის მუნიციპალიტეტში, სს „საქართველოს სახელმწიფო 
ელექტროსისტემის“ 500/110/35/10 კვ ძაბვის ქვესადგურის „იდლიანი 500“-ის მშენებლობისა და 
ექსპლუატაციაზე გაცემულია სკოპინგის დასკვნა (ბრძანება N718/ს; 23.12.2024), ხოლო 
გარემოსდაცვითი გადაწყვეტილება არ არის გაცემული;  

 გარემოსდაცვითი შეფასების კოდექსის მე-8 მუხლის თანახმად, სკოპინგის ანგარიში უნდა 
მოიცავდეს ინფორმაციას დაგეგმილი საქმიანობისა და მისი განხორციელების ადგილის 
ალტერნატივების შესახებ. ამასთან, სკოპინგის ანგარიშის 2.3.8 ქვეთავში („საჰაერო გადამცემი 
ხაზი“) აღნიშნულია, რომ „პირველი ვარიანტი ითვალისწინებს გზის არსებულ მარშრუტს 
ხეობამდე, ხოლო მეორე - პირდაპირ მარშრუტს, რომელიც გადის მთაზე მდინარის გასწვრივ. 
საბოლოო ჯამში მანძილები შეადგენს 4 ან 9 კმ-ს ჰესი 1-დან ჰესი 2-მდე.“ სკოპინგის ანგარიშში 
გაურკვეველია რა იგულისხმება ვარიანტებში, ვინაიდან,  წარმოდგენილ დოკუმენტაციასა და 
Shape ფაილებში  არ არის მოცემული მოსაწყობი ელექტროგადამცემი ხაზ(ებ)ის ალტერნატივების 
შესახებ ინფორმაცია, რაც საჭიროებს დაზუსტებას/კორექტირებას (Shp ფაილებში ასახვით);

 გარდა ამისა, სკოპინგის ანგარიშის 3.2 ქვეთავში მოცემული ინფორმაცია ხაიშურა ჰესების 
ადგილმდებარეობის და ტექნოლოგიური ალტერნატივების შესახებ მწირია და ასევე, არ 
იდენტიფიცირდება განხილული ალტერნატიული ვარიანტების ადგილმდებარეობა. შესაბამისად, 
სკოპინგის ანგარიშში მოცემული უნდა იყოს საპროექტო ჰესისა და მასთან დაკავშირებული 
ინფრასტრუქტურის ალტერნატიული ვარიანტების შესახებ ინფორმაციას (Shp ფაილების 
მითითებით);

 სკოპინგის ანგარიში სტრუქტურულად გაუმართავია, მოიცავს  გამეორებებით უზუსტობებს, ასევე 
ანგარიშში სქემატური ნახაზების და სურათების ნაწილი წარმოდგენილია ლათინური 
აბრევიატურით და ინგლისურ ენაზე. გაცნობებთ, რომ ადმინისტრაციული წარმოება 
მიმდინარეობს ქართულ ენაზე.

სააგენტო სკოპინგის დასკვნის გაცემის მიზნით, ადმინისტრაციულ წარმოებას დაიწყებს ზემოაღნიშნული 
საკითხების გათვალისწინებით, განახლებული დოკუმენტაციის წარმოდგენის შემდეგ. 

პატივისცემით,



ელენე ღუბიანური

სააგენტოს უფროსი

სსიპ გარემოს ეროვნული სააგენტო

